Рисуя, развиваем речь,

Рәсем ясап, сөйләм үстерәбез

Кемнең куллары сизгер, шул баланың сөйләме дә матур, ачык аңлаешлы була. Ә сөйләм дөреслегенә төрле бармак уеннары, сурәт төшерү, пластилиннан сыннар ясау, танып белү уеннары, гомумән, бармак хәрәкәтләре таләп ителүче шөгыльләр аша ирешергә мөмкин. Тик моның нәтиҗәләре бик тиз генә булыр дип уйламагыз. Даими шөгыльләнү генә сез көткән нәтиҗәләрне бирер.

Бер тартмага борчак, икенчесенә фасоль салып, аларны баланың ике ягына куярга. Бер үк вакытта ике тартмадан да алып, уртадагы кәстрүлгә салырга. Дөрес үсештә булган баланың хәрәкәтләре дә ныклап уйланылган һәм дөрес булачак.
Буяу өчен рәсемнәр китабы һәр китап кибетендә сатыла. Булмаса, гади генә сурәтләрне үзегез дә альбомга ясый аласыз. Бала алдына буяу каләмнәре тезеп, аның күзәтүчәнлеген тикшерегез. Табигатьтә булган төсләрне ул дөрес кулланамы? Рәсемнәрне буяу баланың сөйләмен дә, уйлау сәләтен дә арттыра.
Баланың сөйләме дөрес булсын өчен, аның күреп, ишетеп тану сәләтен дә ачарга кирәк. Шулай ук ул вакыт төшенчәсен, «уң», «сул» кебек төшенчәләрне дә аңларга тиеш. Моның өчен шундый рәсем ясагыз: анда бик вак кына әһәмиятле детальләр дә булсын. Мәсәлән, тәрәзәле, морҗалы өй. Тәрәзәнең берсе – пәрдәле, берсе — юк; өйнең уң ягында - алмагач, сул ягында - чыршылар, сул як почмактарак - кояш, уң якта кошдар очып бара, морҗадан төтен чыга... Бала бу картинаны үзе төшереп карарга тиеш. Матур килеп чыгамы, юкмы - анысы мөһим түгел. Ә менә ул сурәтне төгәл бирә алганмы - без шуңа игътибар итәргә тиешбез. Эгәр дә ул предметларны урыннары белән алыштырган икән, яки тәрәзәдәге пәрдәне күрмәгән икән, димәк уйланырга урын бар. Аның күреп тану сәләте бозылган. Ул күп нәрсәгә игътибар итми. Ишетү сәләтен яхшырту буенча күнегүләр эшләгез.
Тирәлектә дөрес ориентлаша алу өчен, һәрвакытта да ул үзеннән артта, алда, өстә, сулда, уңда кебек төшенчәләрне белергә тиеш. Бу күнегүләрне, кайда гына булсагыз да, төгәллек белән генә аңлавын булдырыгыз.
Һәр бала да кызыксынучан булырга тиеш. Әгәр дә ул сорауларны аз бирсә, тирә-якта барган хәлләргә битарафлык күрсәтсә, биргән соравына җавапны тиз онытып яңадан сораса, бармак хәрәкәтләре сүлпән булса, неврологик проблемалар бар, дигән сүз. Сөйләм дөреслеге күп факторларга бәйле булу сәбәпле, иң беренче, баланың психик һәм физик сәламәтлегензә игътибар итәргә кирәк.
                                                Гатина Ф.Р. 19 нчы б/б татар теле тәрбиячесе.

